а
ПРЕДЛОГ НА ЗАКОН ЗА ДРЖАВНИОТ ИСПИТЕН ЦЕНТАР
I. ОПШТИ ОДРЕДБИ
Предмет на закон
Член 1
Со овој закон се уредуваат основањето, работата, надлежностите, управувањето, раководењето, финансирањето, надзорот над работата, како и други прашања поврзани со работата на Државниот испитен центар (во натамошниот текст ДИЦ).
Употреба на родово чувствителен јазик
Член 2
Изразите кои во овој закон се користат во граматички машки род се неутрални и се однесуваат на лицата и од машки и од женски пол.




Својство на правно лице

Член 3
(1) Државниот испитен центар е јавна установа која се грижи за унапредување на квалитетот во основното и средното образование.
(2) ДИЦ го основа Владата на Република Северна Македонија (во натамошниот текст: Владата).
(3) ДИЦ има својство на правно лице и се запишува во Централниот регистар на Република Северна Македонија.                                                                                                                                                                                
(4) Седиштето на ДИЦ е во Скопје.
(5) ДИЦ има свој печат и штембил.  
 (6) Во меѓународен правен промет Државниот испитен центар  ќе го користи називот State Examinations Centre.
Начела во работата

                                        Член 4
(1) Своите надлежности утврдени со овој и друг закон, ДИЦ  ги извршува врз основа на начелата на законитост, стручност, одговорност, ефикасност и транспарентност.
(2) Вршењето на работите од својата надлежност, ДИЦ го заснова врз научни и стручни методи во воспитанието и образованието и врз основа на стратешкиот приод во нивното спроведување.
Внатрешна организација на ДИЦ

                                        Член 5 
Внатрешната организација на ДИЦ се утврдува согласно неговите надлежности, врз основа на закон, прописи и други акти кои се однесуваат на организациони облици и согласно развиеноста на мрежата на училиштата и јазикот на кој се изведува наставата.
Надлежности на ДИЦ
                                   Член 6
ДИЦ ги врши следните работи:
(1) ги организира и спроведува екстерните испити на крајот на средното образование;
(2) учествува во подготовка на испитните програми за полагање на испитите на крајот на средното образование за државната матура и училишнатa гимназиска матура, како и општообразовните предмети за државната стручна матура, државната уметничка матура, училишната стручна матура, училишната уметничка матура и завршниот испит, испитните програми за полагање на испитите на крајот на средното образование за стручните предмети од државната стручна матура, училишната стручна матура и завршниот испит и испитните програми за полагање на испитите на крајот на средното уметничко образование за стручните предмети од државната уметничка матура и училишната уметничка матура, како и за проектната задача;
(3) подготвува испитни материјали за екстерните испити  на државната матура, државната стручна матура, државната уметничка матура;
(4) обезбедува тајност при подготовката, печатењето, дистрибуцијата, оценувањето и чувањето на испитниот материјал;
(5) организира оценување на  екстерните испитите  од државната матура, државната стручна матура, односно државната уметничка матура во средното образование,  како и решавање на приговори;
(6) врши обработка на податоците и објавува резултати од екстерните испити на државната матура, државната стручна матура, државната уметничка матура;
(7) воспоставува, одржува и го развива информацискиот систем за вреднувања на постигањата на учениците на екстерните испити во државната матура, државната стручна матура, односно државната уметничка матура;
(8) подготвува стручни материјали и врши обука на наставниците во врска со оценувањето на постигањата на учениците на екстерните испитите; 
(9) подготвува извештај за реализацијата на испитите на крајот на средното четиригодишно образование и го објавува на својата интернет страница;
(10) врши стручни и финансиско-административни работи на Државниот матурски одбор;
(11) предлага -Концепција за испити на крајот на средното образование до Државниот матурски одбор;
(12)  предлага начин на организирање на екстерните испити  на државната матура, државната стручна матура, државната уметничка матура до Државниот матурски одбор;

(13) предлага прагови за преодна и одлична оценка за екстерните испити на крајот на средното образование до Државниот матурски одбор; 
(14) предлага извештај за реализација на екстерните испити на крајот на средното образование до Државниот матурски одбор;
(15) подготвува и реализира државни тестирања во основното и средното образование; 
(16) предлага Концепција за државните тестирања до министерот за образование и наука (во натамошниот текст: министерот) ;
(17) изготвува рамки за оценување за предмети од државното тестирање,
(18) внесува, обработува и ги анализира податоците од државните тестирања во електронската база на податоци;
(19) подготува и објавува извештај со препораки од државните тестирања во основното и средното образование, на својата интернет страница;
(20) учествува, организира и спроведува  меѓународни тестирања;
(21) подготвува национален извештај со сознанија, наоди и препораки од резултатите од меѓународните тестирања и го објавува на својата интернет страница и го доставува до министерот;
(22) организира и спроведува обуки за испит на директори на основно училиште, средно училиште, ученички дом и отворен граѓански универзитет за доживотно учење;
(23) организира и спроведува напредни обуки за професионален развој  на директори на основно училиште, средно училиште, ученички дом и отворен граѓански универзитет за доживотно учење;
(24) организира и спроведува стручен  испит за наставници, воспитувачи и стручни соработници од основните и средните училишта;
(25) организира и спроведува квалификациски испити на знаење за упис на ученици во прва година во средно училиште;

(26) објавува на својата интернет страница извештаи од спроведените самоевалуации, интегрални евалуации во основните и средните училишта, извештаи од постигнувањата на учениците на државни и меѓународни  тестирања;
(27) изработува национален извештај со сознанија и наоди од резултатите од самоевалуациите во основните и средните училишта;
(28) учествува во подготовка на стратешки документи од областа на образованието;
(29) соработува со домашни и меѓународни институции од областа на образованието и
(30) врши и други работи утврдени со закон и со статут.
 II. УПРАВУВАЊЕ И РАКОВОДЕЊЕ СО ДИЦ
Орган на управување
Член 7
(1) Со ДИЦ управува Управен одбор. 
(2) Управниот одбор се состои од пет  члена од кои еден е претседател, и тоа: два члена од редот на вработените во ДИЦ и по еден член од редот на вработените во Министерството за образование и наука (во натамошниот текст: министерството), Центарот за развој на стручното образование (во натамошниот текст:Центарот) и Бирото.

(3) Претседателот и членовите на Управниот одбор ги именува и разрешува Владата.
   (4) Претседателот и членовите на Управниот одбор се именуваат со мандат од четири години со можност за уште еден последователен избор. 
(5) Управниот одбор ја уредува својата работа со деловник. 
(6) Управниот одбор работи на седници.
(7) Претседателот и членовите на Управниот одбор имаат право на месечен надоместок за работењето во Управниот одбор во висина на 20 % од просечната нето-плата во претходната година на ниво на Република Северна Македонија објавена од Државниот завод за статистика, доколку во месецот се одржи седница.
Член на Управен одбор
Член 8
За член на Управен одбор се именува лице кое ги исполнува следниве услови:
- да е државјанин на Република Северна Македонија,
- да има високо образование со најмалку VIА ниво од МРК со најмалку стекнати 240 ЕКТС или најмалку завршен VII1 степен на образование и
- да има најмалку пет години работен стаж во образование или најмалку пет години работен стаж во институциите од членот 7 ставот (2) од овој закон, од кои доаѓа.
Работа и задачи на Управниот одбор
Член 9
(1) Управниот одбор на ДИЦ:
·  го донесува статутот,
·  ја усвојува годишната програма за работа на ДИЦ и ја доставува  до Министерството и до Владата, најдоцна до 31 декември,
·  го усвојува  извештајот за работа на ДИЦ и го доставува Министерството и  до Владата, најдоцна до 31 јануари,
·  ги усвојува годишниот финансиски план и годишниот финансиски извештај на ДИЦ и  ги доставува до  Министерството и до Владата,
·  одлучува по приговорите и жалбите на вработените во ДИЦ,
·  донесува акти за кои  ДИЦ е надлежен согласно овој закон и
·  врши и други работи утврдени со закон и со статут.
(2) Согласност на статутот на ДИЦ давa Владата.
Директор на ДИЦ
Член 10
(1) Со ДИЦ раководи директор. 
(2) За директор на ДИЦ може да биде избрано лице кое ги исполнува следните услови: 
- да е државјанин на Република Северна Македонија и да го користи македонскиот јазик и неговото кирилско писмо;

- во моментот на именувањето со правосилна судска пресуда не му е изречена казна или прекршочна санкција забрана за вршење на професија, дејност или должност; 

- има стекнато најмалку VI А ниво од МРК, со најмалку 240 кредити според ЕКТС или завршен најмалку VII/1 степен на образование;

- да е наставник со најмалку пет години работно искуство во образование или да биде вработен најмалку пет години во орган на државната управа од областа на образованието;   

- да има меѓународно признат сертификат или уверение за познавање на англискиот јазик не постар од пет години и тоа: ТОЕФЕЛ ИБТ (TOEFL IBT) - најмалку 30 бода, ИЕЛТС (IELTS) - најмалку 3 бода, КЕТ (КЕТ) (Cambridge English) – положен, АПТИС (АPTIS) - најмалку ниво Б2 (B2) или да има сертификат, уверение или потврда со кое се потврдува познавањето на еден од четирите најчесто користени јазици на Европската Унија (англиски, француски, германски или италијански јазик) на најмалку ниво Б2 (B2) од Европската референтна рамка за јазици, издадени од установа или институција во државата или странство, регистрирана како давател на оваа услуга, освен за наставниците по предметот англиски јазик, француски јазик, германски и италијански јазик и
-  да има изготвено план и програма за работа и развој на ДИЦ за период од четири години. 
(3) Мандатот на директорот на ДИЦ трае четири години, со право на уште еден последователен избор. 
(4) На лицето кое е избрано за директор на ДИЦ му мирува работниот однос за време на вршење на функцијата директор на ДИЦ и има право во рок од пет дена по престанувањето на функцијата што ја вршело, да се врати на работа во установата или институцијата каде работело пред да биде избрано за директор, на работно место најмалку на исто ниво со нивото на кое било пред да биде избрано за директор.
Заменик на директор на ДИЦ
Член 11
(1) Директорот на Државниот испитен центар има заменик кој го заменува директорот во случај на негова   отсутност или спреченост со сите негови овластувања и одговорности во раководењето.

(2) За заменик на директор на ДИЦ може да биде избрано лице кое ги исполнува истите услови како и за директор на ДИЦ, освен условот од член 10 став (2) алинејата 6 од овој закон. 
(3) Мандатот на заменик на директорот на ДИЦ трае четири години, со право на уште еден последователен избор.
(4) На лицето кое е избрано за заменик на директор на ДИЦ му мирува работниот днос за време на вршење на функцијата заменик-директор на ДИЦ и има право во рок од пет дена по престанувањето на функцијата што ја вршело, да се врати на работа во установата или институцијата каде работело пред да биде избрано за директор, на работно место најмалку на исто ниво со нивото на кое било пред да биде избрано за заменик на директор.
Постапка за избор на директор и заменик на директор на ДИЦ
Член 12
(1) Директор и заменик на директор на предлог на министерот, избира и разрешува Владата. 
(2) За избор на директор на ДИЦ, се објавува јавен оглас во два дневни весници, кои се издаваат на целата територија на Република Северна Македонија, од кои во еден од весниците што се издаваат на јазикот што го зборуваат најмалку 20 % од граѓаните кои зборуваат службен јазик различен од македонскиот јазик.
(3) Заменик на директорот на ДИЦ, се избира во иста постапка во која се избира и директорот на ДИЦ, согласно овој закон.
(4) По изборот на директорот, односно заменикот на директорот на ДИЦ, се склучува менаџерски договор меѓу избраниот директор, односно заменик на директор и Владата.
Надлежности на директорот
Член 13
Директорот на ДИЦ ги врши следниве работи:
· раководи со работата на ДИЦ,
· го претставува и застапува ДИЦ,
· предлага годишна програма за работа, до Управниот одбор
· предлага статут до Управниот одбор

· предлага завршна сметка до Управниот одбор

·  предлага годишнен извештај за работата на ДИЦ до Управниот одбор,
· ја организира реализацијата на годишната програма,
· ги донесува актите во врска со работниот однос на вработените,
· формира комисии и работни групи,
· врши избор и склучува договори со надворешни соработници  за работи согласно надлежностите на ДИЦ,
· ги спроведува процедурите за надзор и контрола на тајноста на подготовката, печатењето, дистрибуцијата и чувањето на испитниот материјал,
· одговара за материјално-финансиското работење и законитоста на работите од негова надлежност и
· врши други работи утврдени со закон и статутот.
Основи за престанок на мандатот на директор и на заменик-директор на ДИЦ
Член 14
(1) На директорот на ДИЦ му престанува мандатот пред истекот на периодот за кој е избран, ако:
· тоа сам го побара, 
· трајно ја загуби способноста за вршење на должноста директор или 
· ги исполни условите за старосна пензија. 
(2) Директорот на ДИЦ  се разрешува пред истекот на мандатот, ако: 
· му е изречена забрана за вршење на професија, дејност или должност, 
· со правосилна судска пресуда му е изречена казна затвор во траење подолго од шест месеца, 
· по негова вина е нанесена штета на ДИЦ или 
· дозволи исплаќање на средства кои не се утврдени во годишниот финансиски план на ДИЦ.
 (3) Основите за престанок на мандатот на директорот пред истекот на периодот за кој е избран од ставовите (1) и (2) на овој член, се однесуваат и на престанок на мандатот на заменик на директорот на ДИЦ. 
Вршител на должноста директор
Член 15
(1) Во случаите од членот 14 ставовите (1) и (2) од овој закон, до избор на директор на ДИЦ, Владата именува вршител на должноста директор. 
(2) Вршителот на должноста директор ги врши работите до именување на нов директор, но не подолго од шест месеца од денот на неговото именување. 
(3) Исто лице може да биде именувано за вршител на должност директор најмногу  двапати последователно. 
III. ВРАБОТЕНИ ВО ДИЦ
Член 16
 (1) Вработените во ДИЦ кои што вршат административни работи, имаат статус на административни службеници. За класификацијата, вработувањето, унапредувањето, стручното усовршување и оспособување, мерењето на ефектот и други прашања во врска со работниот однос на административните службеници во ДИЦ се применуваат одредбите од Законот за административни службеници. 
(2) Вработените во ДИЦ, кои вршат помошно-технички работи имаат статус на помошно-технички персонал и за нив се применуваат одредбите од Законот за вработените во јавниот сектор и општите прописи од областа на работните односи.
 (3) Заради вршење на стручните работи од надлежност на ДИЦ, утврдени во членот 6 од овој закон, во ДИЦ може да се систематизираат работни места и на даватели на јавни услуги во областа на образованието и за нив се применуваат одредбите од Законот за вработените во јавниот сектор и општите прописи од областа на работните односи. 
 (4) Работните места на даватели на јавни услуги се систематизираат заради: 
· организирање на испити, истражувања и анализи за унапредување на квалитетот на основното и средното образование; 
· организирање, спроведување и координирање на оценување на испитите од државна матура, државна стручна матура, односно државна уметничка матура, во средното образование;
· учествување во подготовка на концепциски документи, како и испитни програми за државна матура, државна стручна матура, односно државна уметничка матура; 
· внес, обработка и анализа на податоците од државната матура, државната стручна матура, односно државната уметничка матура, во средното образование;
· организирање, спроведување и координирање на оценување на испитите од
државното тестирање и меѓународните тестирања;

·  внес, обработка и анализа на податоците од државното тестирање и меѓународните тестирања

· организирање и спроведување стручен испит за наставници, стручни соработници и воспитувачи во основното и средното образование;
· организирање и спроведување активности за обуки на директори од основни училишта, средни училишта, ученички домови и отворени граѓански универзитети за доживотно учење;
· организирање и спроведување квалификациски испити на знаење за упис на ученици во прва година во средно училиште;
· вооспоставување и развивање меѓународна соработка и учество во реализација на меѓународни проекти;  
· овозможување поддршка и учество во други работи во надлежност на ДИЦ.
Даватели на јавни услуги
Член 17
(1) Во согласност со одговорноста, целите, видот и сложеноста на работите и работните задачи на работното место, работните места на давателите на јавни услуги од членот 16 ставот (3) од овој закон, се класифицираат во две категории, и тоа: 
· категорија А - раководни даватели на јавни услуги и
· категорија Б – стручни даватели на јавни услуги. 
(2) Во рамките на категоријата А, од ставот (1) алинејата 1 на овој член, се утврдуваат следните нивоа на работни места на раководни даватели на јавни услуги:
· ниво А1 раководител на служба и
· ниво А2 координатор на оддел.
 (3) Во рамките на категоријата Б, од ставот (1) алинејата 2 на овој член, се утврдуваат следниве нивоа на работни места на стручни даватели на јавни услуги:
· ниво Б1 советник за испити, оценување и обуки - самостоен стручен
соработник и
· ниво Б2 помлад соработник за испити, оценување и обуки – стручен
соработник.
 (4) За пополнување на работни места на даватели на јавни услуги на ДИЦ, кандидатот треба да ги исполни следниве општи услови: 
· да е државјанин на Република Северна Македонија, 
· да е полнолетен, 
· да има општа здравствена способност за работното место и 
· со правосилна судска пресуда да не му е изречена казна забрана за
вршење на професија, дејност или должност.
(5) Покрај општите услови од ставот (4) на овој член, давателите на јавни услуги треба да ги исполнуваат и посебните услови утврдени со актот за систематизација на ДИЦ.
Вработување на даватели на јавни услуги
Член 18
(1) Директорот на ДИЦ донесува одлука за потреба од вработување на даватели на јавни услуги, за пополнување слободно работно место во ДИЦ, по претходно добиено писмено известување за обезбедени финансиски средства од Мнистерството. 
(2) Со одлуката од ставот (1) на овој член, се определува дали пополнувањето на слободното работно место во ДИЦ  се врши преку вработување на лице по пат на објавување на јавен оглас, објавување на интерен оглас и мобилност преку распоредување или преземање согласно одредбите од Законот за вработените во јавниот сектор и Законот за буџетите. 
(3) Во ДИЦ, потребата од давател на јавни услуги се обезбедува со објавување на јавен оглас во најмалку два дневни весника од кои најмалку во по еден од весниците што се издаваат на македонски јазик и во весниците што се издаваат на јазикот што го зборуваат најмалку 20 % од граѓаните кои зборуваат службен јазик различен од македонскиот јазик, а огласот трае најмалку осум работни дена и се објавува на огласната табла и интернет-страницата на ДИЦ.
 (4) По исклучок од ставот (3) на овој член, во ДИЦ може да се пополни работно место преку склучување договор за вработување на определено време согласно Законот за вработените во јавниот сектор. 
(5) Во случаи кога пополнувањето на слободно работно место се врши по пат на објавување на интерен оглас, тој се објавува на огласната табла на ДИЦ и на интернет-страницата на ДИЦ. 
(6) Постапката за унапредување има цел да им овозможи на давателите на јавни услуги кариерно напредување. 
(7) Постапката за унапредување може да започне откако ќе се добие известување за обезбедени финансиски средства. 
(8) Огласот од ставот (5) на овој член, содржи податоци за работното место кое треба да се пополни и за потребните услови кои треба да ги исполни давателот на јавни услуги согласно овој закон и актот за внатрешна организација и систематизација на работните места на ДИЦ и рок за пријавување на интерниот оглас, кој не може да биде пократок од три работни дена од денот на неговото објавување.
(9) На интерниот оглас може да се пријави давател на јавни услуги вработен во ДИЦ, кој ги исполнува општите и посебните услови утврдени за соодветното ниво во овој закон и во актот за систематизација на работни места во ДИЦ, како и: 

· да е оценет со оцена „4“ или „5“ при последното оценување,
· да поминал најмалку две години на тековното работно место и
· да не му е изречена дисциплинска мерка во последната година пред објавувањето на интерниот оглас.
(10) Кандидатите се пријавуваат на интерниот оглас со поднесување на пополнета пријава и докази за податоците содржани во пријавата и таа преку архивата ја доставуваат до организационата единица за управување со човечки ресурси или до лицето задолжено за управување со човечките ресурси.
(11) Рокот за пријавување трае осум работни дена од денот на објавувањето на интерниот оглас. 
(12) Директорот на ДИЦ формира комисија за селекција за унапредување, составена од три члена, од кои два члена со исто или повисоко звање со давателот на јавни услуги за кое работно место е објавен интерниот оглас и еден вработен од организационата единица за управување со човечки ресурси или лицето кое ги врши работите со управување со човечки ресурси ако нема организациона единица. Претседателот на комисијата е од категоријата раководен давател на јавни услуги во ДИЦ. Доколку нема раководно лице, тогаш претседател на комисијата е вработен со повисоко звање од давателот на јавни услуги за кое работно место е објавен интерниот оглас.
(13) Постапката по интерниот оглас се состои од две фази: административна селекција, која се состои од проверка на внесените податоци во пријавата и приложените докази во пријавата и интервју. 
(14) За кандидатите за кои при административната селекција ќе се утврди дека не ги исполнуваат условите утврдени во интерниот оглас, постапката на селекција завршува. 
(15) За останатите кандидати во рок од пет работни дена по завршувањето на административната селекција, комисијата спроведува интервју. 
(16) По завршената административна селекција и интервјуто, комисијата составува ранг-листа и му го предлага прворангираниот кандидат на директорот.
(17) Во рок од три работни дена од добивање на предлогот од ставот (16) на овој член, директор е должен да донесе одлука за избор. 
(18) Одлуката за избор се доставува до кандидатите и се објавува на интернет страницата на ДИЦ. 
(19) Директорот може да донесе одлука за невршење избор и во неа е должен да ги наведе причините за нејзиното донесување. 
(20) Против одлуката за избор или невршење избор на давател на јавни услуги, незадоволниот кандидат може да поднесе жалба до Државната комисија за одлучување во управна постапка, постапка од работен однос и инспекциски надзор во втор степен, во рок од осум дена од денот на приемот на одлуката за одлука за избор, односно од денот на објавување на интернет-страницата или огласната табла на одлуката за невршење избор. 
(21) Кога директорот вработува даватели на јавни услуги по пат на јавен оглас, должен е во јавниот оглас да ги наведе условите што се бараат за вршење на работата, почетокот и завршетокот на дневното и неделното работно време, распоредот на работното време и паричниот износ на основната плата за работното место за кое се бара давател на јавни услуги и рокот за пријавување, кој не смее да биде пократок од три работни дена. Директорот формира комисија за селекција за вработување, која е составена од претседател и два члена од редот на вработените даватели на јавни услуги и нивни заменици. 
(22) Комисијата за селекција за вработување се состои од еден раководен давател на јавни услуги и двајца даватели на јавни услуги, од кои еден со исто или повисоко звање со давателот на јавни услуги за кое работно место е објавен јавниот оглас и еден член на комисијата е лице вработено во организационата единица за управување со човечки ресурси или лицето кое ги врши работите со управување со човечки ресурси ако нема организациона единица. 
(23) Постапката по јавниот оглас се состои од две фази: административна селеција, која се состои од проверка на внесените податоци во пријавата и приложените докази во пријавата и интервју.
(24) За кандидатите за кои при административната селекција ќе се утврди дека не ги исполнуваат условите утврдени во јавниот оглас, постапката на селекција завршува. За останатите кандидати во рок од пет дена по завршувањето на административната селекција комисијата спроведува интервју. 
(25) По завршената административна селекција и интервјуто, комисијата составува ранг-листа која во рок од пет дена му ја доставува на директорот и му го предлага прворангираниот кандидат на директорот. 
(26) При составувањето на ранг-листата, комисијата за селекција ги применува одредбите од Законот за вработените во јавниот сектор за вработувањата на кандидати со примена на начелото на соодветна и правична застапеност на припадниците на заедниците согласно годишниот план на ДИЦ.
(27) Директорот донесува одлука за вршење избор или невршење избор на кандидат, во рок од осум дена по приемот на ранг-листата од комисијата за селекција, која се објавува на огласната табла и на интернет-страницата на ДИЦ.
(28) Одлуката за избор или неизбор на кандидати се доставува до кандидатите кои ја поминале административната селекција. 
(29) Против одлуката незадоволните кандидати можат да поднесат жалба до Државната комисија за одлучување во управна постапка, постапка од работен однос и инспекциски надзор во втор степен.
(30) По конечноста на одлуката за избор на кандидат, директорот склучува договор за вработување со избраниот кандидат.
Оценување на давателите на јавни услуги 
Член 19
(1) Давателите на јавни услуги, задолжително се оценуваат еднаш годишно, и тоа најдоцна до 1 декември за тековната година.
(2) Оценувањето на давателот на јавни услуги го врши непосредно претпоставен раководител, а во случај кога нема непосреден раководител, директорот на ДИЦ (во натамошниот текст: оценувач).
(3) Оценувачот со оценка „1“, „2“, „3“, „4“ или „5“ ја оценува работата на давателот на јавни услуги во однос на квалитетот, ефективноста и ефикасноста на работењето, почитувањето на роковите и нивото на исполнување на утврдените работни цели и задачи, нивото на вклученост и посветеност на работата, придонесот во реализацијата на програмата за работа на ДИЦ, реализацијата на индивидуалниот план за стручно усовршување и однесувањето на давателот на јавни услуги, а го зема предвид и извештајот од полугодишното интервју.
(4) Годишната оценка на давателот на јавни услуги се добива врз основа на оценката на оценувачот, со тежински фактор од 60 %, како и од просечната оценка од двајца други даватели на јавни услуги во ДИЦ со кои оценуваниот непосредно работи (во натамошниот текст: други оценувачи), со тежински фактор од 40 %.
(5) Другите оценувачи ги бира давателот на јавни услуги во договор со неговиот оценувач и тие со оценки „1“, „2“, „3“, „4“ или „5“ ги оценуваат општите работни компетенции на давателот на јавни услуги и предлагаат начини на подобрување на работата на давателот на јавни услуги.
(6) Оценувачите од ставот (5) на овој член, се должни на пропишан образец во координација со директорот на ДИЦ, да ги оценат давателите на јавни услуги и најдоцна до 1 ноември да му ги достават обрасците за оценување.
(7) За спроведување на оценувањето од други оценувачи, директорот на ДИЦ, најдоцна до 1 октомври, е должен да донесе решение во кое ќе ги назначи времето и местото на спроведување на оценувањето и ќе формира комисија за спроведување на оценувањето.
(8) По завршувањето на оценувањето, копија од образецот за оценување се доставува и до давателот на јавни услуги.
(9) Против оценката незадоволниот давател на јавни услуги има право да поднесе жалба до Управниот одбор на ДИЦ, во рок од осум дена по приемот на копијата на образецот за оценување.
(10) Управниот одбор одлучува по жалбата од ставот (9) на овој член, во рок од 15 дена од денот на поднесувањето на жалбата. 
(11) Начинот на спроведувањето полугодишното интервју и оценувањето на давателите на јавни услуги во ДИЦ, како и формата и содржина на образецот на извештајот за полугодишното интервју и образецот за оценување, ги пропишува министерот, на предлог на ДИЦ.
Член 20
(1) Давателот на јавни услуги кој во текот на годината за која се врши оценувањето, бил отсутен од работа подолго од шест месеца (боледување, неплатено отсуство и друго), како и давателот на јавни услуги кој првпат се вработил во ДИЦ и работел покусо од шест месеца во периодот за кој се врши оценувањето, нема да биде оценуван.
(2) Оценувањето на давателот на јавни услуги, кој во текот на годината за која се врши оценувањето, преку постапка на мобилност е распореден, односно преземен на друго работно место, го врши новиот оценувач, врз основа на писмен извештај од претходниот оценувач.
(3) Доколку оценувачот во текот на годината за која се врши оценувањето го промени работното место или му престане работниот однос, оценувањето на давателот на јавни услуги со кој раководел, го врши новиот оценувач, врз основа на писмен извештај од претходниот оценувач.
Плата на даватели на јавни услуги
Член 21
(1) Платата на давателите на јавни услуги од членот 16 ставот (3) од овој закон, се состои од следниве компоненти:
· основна компонента и
· исклучителна компонента.
(2) Основната компонента на плата ја сочинуваат:
· минимална плата, 
· дел на плата за степен на образование, 
· дел на плата за ниво и 
· дел на плата за стаж. 
(3) Минималната плата е онаа која се објавува во „Службен весник на Република Северна Македонија“ согласно закон.
(4) Делот на плата за степенот на образование, кој е законски минимум за соодветното ниво на работно место, се вреднува на следниот начин:
· ниво на квалификации VI А, 240 кредити според ЕКТС или завршен VII/1 степен - 56 бода и 
· ниво на квалификации VI Б или 180 кредити според ЕКТС -31 бод. 
(5) Делот на плата за нивото на кое е распореден давателот на јавни услуги се вреднува на следниов начин:
· ниво А1 –  323 бода; 
· ниво А2 -172 бода;
· ниво Б1 - 106 бода и 
· ниво Б2 - 25 бода. 
(6) Делот на плата за работниот стаж на административниот службеник се вреднува во износ од 0,5 % од збирот на минималната плата, делот на плата за степен на образование и делот на плата за ниво, за секоја навршена година работен стаж, а најмногу до 20 %.
(7) Вредноста на бодот за пресметување на платите на давателите на јавни услуги од членот 16 ставот (3) од овој закон, се утврдува секоја година со одлука на Владата на предлог на министерот, која се донесува во рок од десет дена од денот на донесувањето на Буџетот на Република Северна Македонија, а во рамките на предвидениот буџет на ДИЦ.
(8) Вредноста на бодот од ставот (7) на овој член не може да биде пониска од вредноста на бодот за пресметување на платите на државните службеници, која се утврдува секоја година со одлука на Владата.

Додатоци на плата
Член 22
(1) Давателот на јавни услуги од членот 16 ставот (3) од овој закон, има право на додаток на плата за: 
· работа за време на неделен одмор; 
· работа за време на празници утврдени со закон и
· работа подолго од полното работно време. 
(2) Давателот на јавни услуги од членот 16 ставот (3) од овој закон, кој бил ангажиран да работи согласно условите од ставот (1) алинеите 1, 2, и 3 на овој член, има право на онолку слободни часови односно денови колку што бил ангажиран за работа надвор од редовното работно време. 
(3) Слободните часови, односно денови од тековниот месец, давателот на јавни услуги ги користи до крајот на наредниот месец, по месецот во кој бил ангажиран. 
(4) Доколку на давателот на јавни услуги не му се обезбеди користење слободни часови, односно денови согласно ставот (3) на овој член, му се исплатува додаток на плата во износ од 35 % од износот на основната плата, пресметана по час. 
(5) Додатоците на плата од ставот (1) на овој член, не се исклучуваат. 
(6) Давателот на јавни услуги од членот 16 ставот (3) од овој закон, има право на надоместоци на плата и други надоместоци согласно овој закон и општите прописи за работни односи, и тоа за: 
· патни, дневни и други трошоци за службени патувања во странство, 
· трошоци за службени патувања во земјата, 
· трошоци за одвоен живот од семејството, 
· селидбени трошоци, 
· трошоци за работа на терен,
· трошоци за погреб во случај на смрт на давател на јавни услуги или член на негово потесно семејство (брачниот другар и децата родени во брак или надвор од брак, посиноците, посвоените деца и децата земени на издржување),
· штета при елементарни непогоди и 
· трошок при боледување подолго од шест месеца на давателот на јавни услуги. 
(7) Висината на надоместоците од ставот (1) на овој член, се утврдуваат со Законот за извршување на Буџетот на Република Северна Македонија.
Член 23
(1) Директорот на ДИЦ ангажира надворешни соработници по пат на јавен конкурс, објавен на интернет-страницата на ДИЦ.
(2)  Во објавениот јавен конкурс се утврдуваат условите кои треба да ги исполнува надворешниот соработник, потребната документација, времето на траење на јавниот конкурс и рокот во кој ќе се изврши изборот. 

(3) Директорот на ДИЦ формира комисија составена од три членови од редот на вработените административни службеници/даватели на услуги во ДИЦ, 

(4) Комисијата од став (3) на овој член, е должна во рок од седум дена по завршувањето на јавниот конкурс  да ги разгледа пристигнатите документи. 

(5) На кандидатите кои не ги исполнуваат условите предвидени во јавниот конкурс им се враќаат документите со образложение, во рок од три дена од денот на разгледување на истите.

(6) Комисијата од став 3 на овој член, во рок од петнаесет дена од денот на завршување на јавниот конкурс, до директорот на ДИЦ доставува предлог со кандидати кои ги исполнуваат условите од јавниот конкурс.

(7) Директорот на ДИЦ во рок од три дена од денот на добивање на предлогот на комисијата од став 3 на овој член, врши избор.
(8) Начинот на избор на надворешни соработници го утврдува Управниот одбор, на предлог на директорот на ДИЦ.

(9) Висината на надоместокот за работата на надворешните соработници врз основа на видот и обемот на работата ја  утврдува директорот на ДИЦ, по претходна согласност на министерот.

IV. ОРГАНИ И ТЕЛА ЗА СПРОВЕДУВАЊЕ НА ИСПИТИТЕ НА КРАЈ НА ЧЕТИРИГОДИШНОТО СРЕДНО ОБРАЗОВАНИЕ
Член 24

   (1) Надлежнa установа за спроведување на државната матура е ДИЦ.
   (2) Највисоко надлежно тело за спроведување на државната матура е Државен матурски одбор. 
   (3) Други тела кои учествуваат во спроведувањето на државната матура се: Државна матурска предметна комисија, Државната матурска комисија за проектна задача, Комисија за изрекување мерки за нарушување на правилата за полагање на испитите од државната матура, Комисија за разрешување на организациски прашања и технички проблеми за полагање на испитите од државната матура, Комисија за проектна задача, Комисија за поставување на праг на положеност, Предметна комисија за приговори, Училишна матурска комисија, Училишна предметна комисија. 

Државен матурски одбор

Член 25
(1) Државниот матурски одбор го формира министерот.

(2) Државниот матурски одбор:

- разгледува документи за организирање и спроведување на државната матура;

         - разгледува годишни извештаи за спроведување на матурските испити во гимназиското, стручното и уметничко образование;

        - предлага прагови на положеност за испитите кои се полагаат екстерно, до министерот;

       - предлага насоки за пресметка на перцентили за екстерните испити од државната матура, до министерот;

        - врши други работи кои се во функција на унапредување на државната матура во гимназиското, стручното и уметничкото образование. 

Училишна матурска комисија

Член 26
     (1) Училишната матурска комисија (во натамошниот текст:УМК) е составена од: претседател, заменик претседател, секретар и три членови, како и нивни заменици.

    (2)  Претседател на училишната матурска комисија е директорот на училиштето.

(3) Заменик-претседателот, секретарот и членовите на училишната матурска комисија ги назначува директорот на училиштето, на почетокот на учебната година за периодот од 15 септември во тековната до 14 септември наредната учебна година.

(4) Составот на училишната матурска комисија се објавува на огласната табла во училиштето најдоцна до 15 септември во тековната учебна година.

(5) Административно - организациските работи на училишната матурска комисија ги извршува секретарот на училиштето.

(6) Во училиштата каде постојат паралелки од гимназиско образование и стручно образование, на повеќе наставни јазици, како и во училиштата лоцирани во различни објекти на различни локации, бројот на членови на училишната матурска комисија, по потреба, може да се зголеми за уште три члена.

(7) УМК ги врши следните работи:

- соработува со ДИЦ во врска со подготовување, организирање и спроведување на државната матура;

- го подготвува полагањето на државната матура во училиштето;

- го умножува испитниот материјал за интерните испити и се грижи за тајноста на испитните материјали;

- определува училишни предметни комисии за деловите од испитите коишто се полагаат екстерно, за испитите коишто се полагаат интерно, како и за проектните задачи;

- определува тестатори за писмените испити и распоред на тестаторите по простории за интерните испити;

- ги потврдува проектните задачи на кандидатите и ги потврдува или определува наставниците-ментори;

- го организира полагањето на државната матурата во училиштето и ги обезбедува условите за спроведување на матурата;

- ги прифаќа пријавите на кандидатите за полагање државна матура;

- ги евидентира пријавите на кандидатите за кои е потребно прилагодување на државната матура;

- за кандидатите за кои е потребно прилагодување на државната матура се грижи да обезбеди посебни услови за полагање на испитите, соодветно на потребите на секој кандидат;

- прави распоред (список) на кандидатите по простории за спроведување на интерните испити;

- ги определува термините за интерните испити согласно Календарот;

- го објавува распоредот за сите испити;

- одлучува за приговорите на кандидатите за интерниот дел од задолжителниот испит, интерниот испит односно за проектната задача;

- одлучува за приговорите на кандидатите кои го нарушиле испитниот ред за интерните испити;

- подготвува извештаи за резултатите од испитите;

- одлучува за оправданоста за ненавремено пријавување за државна матура;

- за кандидатот кој не учествувал на интерен испит или на дел од испит, одлучува за понатамошната постапка;

- извршува техничко административни работи во врска со приговорите на кандидатите за државна матура;

- извршува други задачи доделени од Државниот матурски одбор или ДИЦ.

Државна матурска предметна комисија

Член 27
(1) Државната матурска предметна комисија ја формира директорот на ДИЦ и е составена од претседател и најмалку два члена. 
(2) Претседателот, по правило, е од редот на наставно-научниот кадар од висоокообразовните установи во Републиката, еден од членовите е советник во Државниот испитен центар, а другите членови се од редот на наставниците од средните училишта по соодветниот наставен предмет. 

(3) На членовите и претседателот, им следува надоместок по изготвен тест.                               
      (4)  Висината на надоместокот ја утврдува министерот, на предлог на директорот на ДИЦ.

Државната матурска комисија за проектна задача

Член 28
(1)  Државната матурска комисија за проектна задача ја формира директорот на ДИЦ и е составена од претседател и најмалку два члена.
 (2) Претседателот, по правило, е од редот на наставно-научниот кадар од висоокообразовните установи во Републиката, еден од членовите е советник во Државниот испитен центар, а другите членови се од редот на наставниците од средните училишта. Критериумите, односно скалите за претворање на бодовите во оценки за проектните задачи ги подготвува државната матурска комисија за проектна задача.

   (3) На претседателот и членовите на државната матурска комисија за проектна задача им следува надоместок.
   (4) Висината на надоместокот ја утврдува министерот, на предлог на директорот на ДИЦ.

Училишна предметна комисија

Член 29
(1)  Училишната предметна комисија, е составена од претседател и двајца членови.

(2) Претседателот и членовите на училишните предметни комисии се назначени од директорот, за време од 15 септември во тековната до 14 септември наредната учебна година.

(3)  Во училишните предметни комисии, најмалку еден член е наставник по соодветниот предмет, а доколку тоа не може да се обезбеди, член на комисијата може да биде и наставник од друго училиште кој ги исполнува условите за наставник по тој предмет или наставник по сроден наставен предмет од истото учлиште.

(4) Училишната предметна комисија за интерниот испит, односно интерниот дел од испитот ги врши следните работи:

· составува испитен материјал за интерните испити, односно интерниот дел од испитот (испитни прашања, упатство за оценување и скали за претворање на бодовите во оценки);

· го спроведува усниот дел од испитот;

· ги прегледува и оценува одговорите на кандидатите од интерниот писмен испит, односно интерниот дел од испитот;

· изготвува список со резултатите на кандидатите и го доставува до претседателот на УМК;

· извршува други задачи во врска со испитот или делови од испитот по соодветниот предмет.

(5) По потреба за процесот на оценување, за еден предмет во училиштето може да се формираат повеќе предметни комисии.

Комисија за проектна задача

Член 30
(1) Комисијата за проектната задача ја сочинуваат: наставникот – ментор на ученикот и двајца наставници по соодветниот или сроден наставен предмет, односно област. 
(2) Претседателот и членовите на комисијата за проектната задача ги назначува директорот на училиштето. 

(3) Претседател на комисијата за проектната задача не може да биде наставникот - ментор. 
(4) Претседателот на комисијата се грижи за правилно изведување на испитот и води записник.

Kомисија за праг на положеност

Член 31
        (1) Kомисиите за определување на предлог праг на положеност по конкретен наставен предмет по правило се составени од три члена на државна матурска предметна комисија и четири оценувачи. 
       (2) Kомисиите за определување на предлог праг на положеност ги формира директорот на ДИЦ. 

       (3) На членовите на комисиите за определување на предлог праг на положеност по конкретен наставен предмет им следува надоместок по одржан состанок. 
       (4 )Висината на надоместокот ја утврдува министерот, на предлог на директорот на ДИЦ.

Предметна комисија за приговори

Член 32
      (1) Предметната комисија за приговори е составена од три члена и тоа: еден член од соодветната државна предметна матурска комисија, еден претставник на ДИЦ и еден претставник од оценувачите. 
      (2) Претседател на комисијата, по правило, е претставникот од Државниот испитен центар. 
      (3) Предметната комисија за приговори ја формира директорот на ДИЦ.

      (4) По потреба, за одреден предмет може да се формира и повеќе од една комисија за приговори.

      (5) На претседателот и на членовите на предметната комисија за приговори кои не се вработени во ДИЦ, им следува надоместок по разгледан приговор. 
      (6) Висината на надоместокот ја утврдува министерот, на предлог на директорот на ДИЦ.
Комисија за изрекување мерки за нарушување на правилата за полагање на испитите од државната матура

Член 33
(1) Комисијата за изрекување мерки за нарушување на правилата за полагање на испитите од државната матура е составена од претседател, заменик-претседател и три члена.
(2)  Претседателот на комисијата по правило е директорот на ДИЦ.
(3)  Заменик-претседателот и членовите комисијата се од редот на советниците од ДИЦ кои ги назначува директорот.

Комисија за разрешување на организациски прашања и технички проблеми за полагање на испитите од државната матура

Член 34
(1)    Комисијата за разрешување на организациски прашања и технички проблеми за полагање на испитите од државната матура е составена од претседател и најмалку два члена. 
(2) Претседателот и членовите на комисијата по правило се од редот на вработените во ДИЦ кои ги назначува директорот.

Локални координатори
Член 35
(1) Локалните координатори по правило се лица од редот на вработените од ДИЦ, Бирото и Центарот, а се определени од страна на директорот на ДИЦ. 
(2) Локалните координатори активно учествуваат во спроведувањето на државната матура согласно насоките од ДИЦ.

Тестатори

Член 36
(1) Тестаторите за екстерните испити, по правило, се определуваат и обучуваат од ДИЦ, а се од редот на наставници, педагози, психолози, дефектолози или социолози од средните и од основните училишта. 
(2) Тестаторите за интерните испити се определуваат од страна на претседателот на УМК, од редот на наставниците во училиштето, но не може да биде наставник по предметот по кој се врши тестирањето. 
(3) Тестаторите не може да го спроведуваат испитот во училиштата во кое се вработени. 
(4) Екстерниот испит го спроведува тестаторот согласно процедурите пропишани од ДИЦ. 
(5)Тестаторот, не може да биде наставник по предметот по кој се врши тестирањето.

Набљудувачи

Член 37
(1) Набљудувачите по правило се лица од редот на вработените од ДИЦ, Бирото, Центарот, Министерството и Центарот за образование на возрасни, а се определени од страна на директорот на ДИЦ. 
(2) Набљудувачите го следат процесот на спроведување на испитите на денот на испитот, како и активно учествуваат во спроведувањето на државната матура на денот на испитот согласно насоките од ДИЦ.

Оценување

Член 38
(1) Оценувањето на знаењата и способностите на учениците за интерните и екстерните испити од државната матура се врши со бодови, кои потоа се претвораат во оценки од еден (1) до пет (5) за интерните испити, а во оценки и перцентилен ранг за екстерните испити. Сите оценки се преодни, освен оценката еден (1). 

(2)  Оценувањето го вршат оценувачи кои се определуваат и обучуваат од ДИЦ, а се од редот на наставниците во средните училишта кои реализираат настава по предметот што се оценува. По исклучок, доколку за оценувач не може да се обезбеди наставник од средно училиште, се определува наставник од основно училиште, кој реализира настава по предметот што се оценува. 
(3)   Во процесот на оценување избраните оценувачи се распределени во различни улоги и тие учествуваат како лидери на групи оценувачи и како главен, односно заменик главен оценувач. Тие се од редот на избраните оценувачи и нив ги назначува директорот на ДИЦ на координаторот за матура за соодветниот предмет.
(4) На оценувачите им следува надоместок според бројот на дневно оценети тестови.  

 (5) Висината на надоместокот ја утврдува министерот, на предлог на директорот на ДИЦ.
Член 39
(1) Предлог-прагот за оценката доволен (2) и за оценката одличен (5) за секој екстерен испит го определуваат стручни комисии по завршувањето на испитот, согласно процедурите за организирање и спроведување на екстерниот дел од државната матура. 
(2) Стручните комисии за определување на предлог прагот на положеност по конкретен наставен предмет, по правило се составени од тројца членови на државните матурски предметни комисии и тројца оценувачи. 

(3) По завршување на полагањето и оценувањето на екстерните испити од државната матура, државната стручна матура, односно државната уметничка матура, стручните комисии за определување на праг на положеност за секој екстерен предмет посебно во рок од 15 дена доставуваат предлог прагови на положеност до Државниот матурски  одбор. 
(4) Државниот матурски одбор во рок од 5 дена по добиените предлог прагови на положеност од сите стручни комисии доставува до министерот исти или изменети предлог прагови за положеност. 
(5) Министерот во рок од 3 дена по добивањето на предлог праговите за положеност од државниот матурски одбор донесува решение за утврдување на праговите за положеност.

(6) Резултатите на кандидатите кои го положиле екстерниот испит се изразуваат со оценка на скала од 2 до 5 и перцентилен ранг на скала од 0 до 100. 
(7) Резултатите на кандидатите кои не го положиле екстерниот испит се изразуваат со бодови.
(8) Државната матура се смета за положена ако ученикот за сите пропишани испити постигне резултат најмалку еднаков на прагот на положеност. 
(9) На кандидатот кој положил државна матура му се издава диплома.

(10)  Критериумите за секоја од оценките за интерните испити, односно скалите за претворање на бодовите во оценки за интерните испити, училишните предметни комисии ги изготвуваат врз основа на испитните програми и испитните задачи за секоја учебна година, пред спроведувањето на испитот. 

(11) Резултатите на кандидатите кои го положиле интерниот испит се изразуваат со оценка на скала од 2 до 5. 
(12) Резултатите на кандидатите кои не го положиле интерниот испит се изразуваат со бодови.
(13) Училишната матура и завршниот испит се сметаат за положени ако ученикот ги положи сите пропишани испити. 
(14) На кандидатот кој положил училишна матура, односно завршен испит му се издава диплома.
(15) Проектната задача се оценува од соодветната училишна комисија така што подготовителната фаза и фазата на изработка се оценува од наставникот-ментор, а фазата на презентација и одбрана од другите двајца членови на комисијата. Во оценката за проектната задача наставникот-ментор учествува со 50%, а останатите двајца членови со по 25%. 
(16) Критериумите, односно скалите за претворање на бодовите во оценки за проектните задачи се подготвуваат од државната матурска комисија за проектна задача. 
(17)  Оценките се изразуваат со бројчани оценки и со описни оценки.

(18) Општ успех на државната, училишната матура и завршниот испит не се искажува.

V. ЗАШТИТА НА ЛИЧНИ ПОДАТОЦИ
Овластено лице за обработка на личните податоци

Член 40
(1) Директорот на ДИЦ од редот на вработените овластува лице, односно лица за обработка на личните податоци од збирките на податоци.
(2) Лицата од ставот (1) на овој член, имаат обврска личните податоци да ги чуваат во тајност, за што потпишуваат изјава за тајност и заштита на личните податоци.  
(3) Строго се забранува неовластена употреба и злоупотреба на лични податоци, како и давање на податоците на неовластени лица, за што ќе се применуваат одредбите од законите за заштита на личните податоци.

Цели за водење на збирки на податоци

Член 41
(1) ДИЦ собира, обработува, чува, испраќа и користи податоци содржани во збирките податоци согласно прописите за заштита на личните податоци.
(2) Збирките на податоци од ставот (1) на овој член, се водат за следниве цели: 

· обезбедување навремени, конзистентни, целосни и точни податоци што ќе претставуваат поддршка на процесот организирање на испити на крајот на средното образование, 
· обезбедување податоци неопходни за функционирање на други тестирања (државно тестирање, меѓународни тестирања) во основното и средното образование,
· унапредувањето на професионалниот развој на директорите на основно училиште, средно училиште, ученички дом и отворен граѓански универзитет за доживотно учење и
· обезбедување податоци за организирање и реализирање на стручен испит за наставници, стручни соработници и воспитувачи во основните и средните училишта.
Видови збирки на податоци
Член 42
Во ДИЦ се водат следниве збирки на податоци:

· збирка на податоци за учениците матуранти во средните училишта;
· збирка на податоци за ученици од основното и средното образование вклучени во други тестирања (државно и меѓународни тестирања),
· збирка на податоци за наставници, стручни соработници и воспитувачи за полагање на стручен испит,
· збирка на податоци за директорите на основно училиште, средно училиште, ученички дом и отворен граѓански универзитет за доживотно учење.
Содржина на збирки на податоци

Член 43
(1) Збирката на податоци за учениците матуранти во средното училиште од членот 26 ставот (1)  од овој закон, опфаќа: име и  презиме на ученик, име на родител/ старател, датум и место на раѓање, пол, статус на ученикот (редовен ученик, вонреден ученик , ученик со посебни образовни потреби).
(2) Збирката на податоци за ученици од основното и средното образование вклучени во други тестирања (државно тестирање и меѓународни тестирања од членот 26 ставот (2)  од овој закон) опфаќа: име и  презиме на ученик, датум на раѓање, пол, ученик со посебни образовни потреби, име и презиме на предметен наставник на ученикот, име и презиме на директор.
(3) Збирката на податоци за наставници, стручни соработници и воспитувачи за полагање стручен испит од членот 26 ставот (3)  од овој закон, опфаќа: име и  презиме, име на родител, датум и место на раѓање, пол, телефон, адреса на живеење.
(4) Збирката на податоци за директорите на основно училиште, средно училиште, ученички дом и отворен граѓански универзитет за доживотно учење, од членот 26 ставот (4)  од овој закон, опфаќа: име и  презиме, датум и место на раѓање, пол, телефон, адреса на живеење. 
Користење, објавување и чување на личните податоци

Член 44
За целите на научните истражувања и подготовка на статистички анализи, личните податоци можат да се користат, објават и чуваат, но не во форма која овозможува идентификување на лицето на кое се однесуваат личните податоци. 
VI. ТАЈНОСТ НА ИСПИТНИТЕ МАТЕРИЈАЛИ
Член 45
(1) Директорот, заменик директор, претседателот на Управниот одбор, членовите на Управниот одбор, вработени во ДИЦ, членови на Државниот матурски одбор, членови на државна предметна матурска комисија, членови на училишна матурска комисија, преведувач на испитниот материјал и независен читач на испитниот материјал потпишуваат изјава дека ќе се раководат според процедурите за тајноста на подготовката, печатењето, дистрибуцијата и чувањето на испитниот материјал.
(2) Испитниот материјал од ставот (1) на овој член е таен и со него се управува  согласно процедурите од ставот (6).
(3) Тестаторите потпишуваат изјава за раководење според процедурите за спроведување на екстерните испити.
(4) Набљудувачите потпишуваат изјава за раководење според процедурите за спроведување на екстерните испити.

(5) Оценувачите потпишуваат изјава за раководење според процедурите за оценување на тестовите.
(6) Дистрибутерите на испитниот материјал потпишуваат изјава за раководење според процедурите за дистрибуција.
(7) Процедурите за тајноста на подготовката, печатењето, дистрибуцијата, чувањето и оценувањето на испитниот материјал ги изготвува ДИЦ, а ги утврдува министерот.
VII. ФИНАНСИРАЊЕ НА ДИЦ
Член 46
Средствата за вршење на работите од надлежност на ДИЦ се обезбедуваат од Буџетот на Република Македонија, од сопствени извори од извршени услуги и од други извори согласно закон.
VIII. НАДЗОР
Член 47
Надзор над спроведувањето на одредбите на овој закон врши Министерството за образование и наука.
Инспекциски надзор на работата на ДИЦ врши Државниот просветен инспекторат.
IX. КАЗНЕНИ ОДРЕДБИ
Член 48
Директорот, заменик на директорот, вработен во ДИЦ, член на државна предметна матурска комисија, член на училишна матурска комисија, преведувач на испитниот материјал, независниот читач на испитниот материјал, тестаторот, оценувачот, набљудувачот и дистрибутерот доколку постапат спротивно на одредбите на членот 45 од овој закон, ќе се казнат соодветно за кривично дело пропишано во Кривичниот законик.
X. ПРЕОДНИ И ЗАВРШНИ ОДРЕДБИ
Член 49
Со денот на влегувањето во сила на овој закон, Државниот испитен центар продолжува со работа согласно одредбите од овој закон.
Член 50
(1) Во рок од еден месец од денот на влегувањето во сила на овој закон, ќе се избере директор на ДИЦ, согласно овој закон.
(2) Постојниот директор на ДИЦ ќе продолжи да ги врши работите до изборот на нов директор, согласно овој закон.
(3) Во рок од еден месец од денот на влегувањето во сила на овој аакон, ќе се избере заменик-директор на ДИЦ, согласно овој закон.
(4) Постојниот заменик-директор на ДИЦ ќе продолжи да ги врши работите до изборот на нов заменик-директор, согласно овој закон.
(5) Во рок од еден месец од денот на стапувањето на сила на овој аакон, ќе се избере претседател и ќе се именуваат членови на Управниот одбор на ДИЦ, согласно овој закон.
(6) Постојниот претседател и членовите на Управниот одбор на ДИЦ ќе продолжат да ги вршат работите до изборот на нов претседател и членови на Управниот одбор, согласно овој закон.
Член 51
Подзаконските акти утврдени во члент 19 став 11 и членот 45 став 7 ќе се донесат во рок од една година од денот на стапувањето на сила на овој закон.

Член 52
 Подзаконските акти утврдени во членот 23 ставовите 8 и  9 ќе се донесат во рок од една година од денот на влегување во сила на овој закон, а ќе отпочнат да се применуваат од учебната 2026/2027 учебна година.
Член 53
Со денот на влегувањето во сила на овој закон, престанува да важи Законот за Државниот испитен центар („Службен весник на Република Македонија“ бр. 142/08, 148/09, 41/14, 55/16, 142/16 и 64/18).
Член 54
Овој закон влегува во сила осмиот ден од денот на објавувањето во „Службен весник на Република Северна Македонија”.
20

